
yogashAntiGYAnapradaM gaNeshastotram

యోగశాన్తిజ్ఞానప్రదం   గణేశస్తోత్రమ్

శ్రీగణేశాయ  నమః ।
సనకాద్యా ఊచుః ।

ధన్యోఽసి నృపశార్దూల  బుద్ధిస్తే   పరమాద్భుతా ।
నిర్వేదం రాజభోగేభ్యః సమ్ప్రాప్తః పృథులశ్రవాః  ॥ ౧॥
యోగశన్తిమయం పూర్ణం  గణేశం విద్ధి భూమిప ।
తం భజస్వ మహాభక్త్యా తయా శాన్తిం గమిష్యసి ॥ ౨॥
ఏకదా స్మ వయం సర్వే సఙ్గతాః  శఙ్కరాలయమ్ ।
వటమూలే సమాసీనం పశ్యామో ధ్యానసంస్థితమ్  ॥ ౩॥
తమ్ ప్రణమ్య  స్థితాః  సర్వే వయం వినయసంస్థితాః  ।
స్తోత్రైస్తం   బోధయన్తశ్చ బుబోధ వై శివస్తతః ॥ ౪॥
త్యక్త్వా ధ్యానం గణేశాయ నమో వదతమాదరాత్ ।
శ్రుత్వా  భ్రాన్తా  వయం తస్మై  పృచ్ఛామః సంశయాన్వితాః ॥ ౫॥
కోఽసౌ గణాధిపః స్వామిన్నమసి త్వం కథం ప్రభో  ।
శివః సహజరూపస్త్వం స్వాధీనః సతతం మతః ॥ ౬॥
అస్మాకం వచనం శ్రుత్వా  శివో హర్పసమన్వితః ।
జగాద జ్ఞానమాద్యం  యద్గాణపత్యం  స శాన్తిదమ్ ॥ ౭॥
శ్రీశివ  ఉవాచ ।
బ్రహ్మ  యత్కథ్యతే వేదైః  కథం తత్ర ప్రవర్తతే   ।
స్వాధీనం సహజం విప్రాపరాధీనం  త్రిధాభవమ్  ॥ ౮॥
కర్మయోగాదిభేదేన వేదేషు వేదవాదిభిః ।
నానావిధం వర్ణితం  యద్ బ్రహ్మ  తన్మాయయాన్వితమ్ ॥ ౯॥
కర్మణాం సకలానాం సంయోగో బ్రహ్మణి  జాయతే ।
తేన కర్మాత్మకం బ్రహ్మ  తదజ్ఞానాధికం  మతమ్ ॥ ౧౦॥

సమూహాత్మకశబ్దశ్చ  గణ ఇత్యభిధీయతే ।
బాహ్యాన్తరాధిభేదేనాసంయోగే సమూహో మతః ॥ ౧౧॥
అన్నప్రాణాదికాః  శబ్దా బ్రహ్మణో  వాచకా మతాః ।
తే సర్వే గణరూపాశ్చ తేషాం స్వామీ గణేశ్వర ॥ ౧౨॥
సంయోగాఽయోగకాద్యా యే నానాయోగా మతా బుధైః  ।
యోగానాంయోగరూపోఽయం గణేశో నాత్ర సంశయః ॥ ౧౩॥
గణోయోగాత్మకః ప్రోక్తస్తసమాత్తస్య    గణా వయమ్ ।
యోగరూపం విశేషేణ నమామో భక్తిసంయుతాః ॥ ౧౪॥
మాయా విఘ్నాత్మికా ప్రోక్తా  భ్రాన్తిదా   బిమ్బభావతః ।
తాం జయన్తి జనా ఈశా విఘ్నరాజస్య సేవయా ॥ ౧౫॥
భవన్తి తే బ్రహ్మభూతా యోగీన్ద్రా  గాణపాః స్మృతాః ।
అహం గణేశరూపో వై భిన్నం మాయామయం మతమ్ ॥ ౧౬॥
చిత్తం పఞ్చవిధం ప్రోక్తం   సా బుద్ధిర్వివిధాత్మికా  ।
తత్రైశ్చర్యం  చ యత్ప్రోక్తం  సిద్ధిదః  సా పరమాద్భుతా ॥ ౧౭॥
తత్ర యద్ బిమ్బభావేన గణేశః ప్రతితిష్ఠతి   ।
మాయాభ్యాం మోహితోఽత్యన్తం సర్వత్రాసౌ  విరాజతే ॥ ౧౮॥
బిమ్బభావం పరిత్యజయ గణేశస్యైవ  సేవయా ।
పఞ్చధా చిత్తముత్సృజ్య స్వయం చిన్తామణిర్భవేత్ ॥ ౧౯॥
గణేశోఽహం యదా విప్రాస్తదా   కుత్ర ప్రవర్తతే   ।
సంయోగో మే తథాయోగః శాన్తియోగం లభేత్తతః ॥ ౨౦॥
న భిన్నోఽహం కదా తస్మాద్గణేశాన్నాత్ర  సంశయః ।
యోగీన్ద్రః  శాన్తియోగేన బ్రహ్మభూతో  భవిష్యతి ॥ ౨౧॥
ఏతదేవ మదీయం యద్గుహ్యం  ధ్యానం ప్రకీర్తితమ్   ।
అతో గణేశదాసోఽహం తం నమామి సదా ద్విజాః ॥ ౨౨॥
ఏవముక్త్వా మహాయోగీ వీరరామ స శఙ్కరః ।
ఉచ్ఛిన్నసంశయా జాతాః సనకాద్యా వయం నృప ॥ ౨౩॥
విచరామో మహీమేతామ్ స్వర్గేషు  వివరేషు ।
యోగమార్గేణ యోగీశా గాణపత్యస్వభావతః ॥ ౨౪॥

గణేశదర్శనే జాతా లాలసా వయమాదరాత్ ।
తస్మిన్కాలే గణాధీశః కశ్యపస్యాత్మజోఽభవత్ ॥ ౨౫॥
కాశీరాజో మహాభక్తో గాణపత్యపరాయణః ।
తస్య గృహే గతో దేవః స్వకీయాచార్యసాధనాత్ ॥ ౨౬॥
దర్శనార్థం  వయం తత్ర గతాః కాశ్యాం మహామతే ।
దర్శయామో గణేశం స్మ బ్రహ్మచారిస్వరూపిణమ్  ॥ ౨౭॥
తమ్ ప్రణమ్య  వయం రాజన్ స్థితా  భక్త్యా సమన్వితాః ।
బాలరూపధరం దేవం స్తుమః స్మ బాలయూథగమ్ ॥ ౨౮॥
సనకాద్యా ఊచుః ।
నమో వినాయకాయైవ  కశ్యపప్రియసూనవే  ।
అదితేర్జఠరోత్పన్న  బ్రహ్మచారిన్నమోఽస్తు  తే ॥ ౨౯॥
గణేశాయ సదా మాయాధారాయ తద్వివర్జిత  ।
భక్త్య్ధీనాయ  వై తుభ్యం హేరమ్బాయ నమో నమః ॥ ౩౦॥
తద్ బ్రహ్మ  శాశ్వతం దేవ బ్రహ్మణాం  పతిరఞ్జసా  ।
యోయాయోగాదిభేదేన క్రీడసే  నాత్ర సంశయః ॥ ౩౧॥
ఆదిమధ్యాన్తరూపస్త్వం ప్రకృతిః  పురుషస్తథా ।
నాదానన్దౌ చ సూక్షస్త్వం స్థూలరూపో  భవాన్ ప్రభో  ॥ ౩౨॥
సురాసురమయః సాక్షాన్నరనాగస్వరూపధృక్ ।
జలస్థలాదిభేదేన  శోభసే త్వం గజానన ॥ ౩౩॥
సర్వేభ్యో వర్జితస్త్వం   వై మాయాహీనః స్వరూపధృక్ ।
మాయామాయికరూపశ్చ కో జానాతి గతిం పరామ్ ॥ ౩౪॥
కథం స్తుమో గణాధీశం యోగాకారమయం సదా ।
దేవా న శంభుముఖ్యాశ్చ శక్తాః స్తోతుం కదాచన ॥ ౩౫॥
వయం ధన్యా వయం ధన్యా యేన ప్రత్యక్షతాం  గతః ।
అస్మాకం యోగినాం ఢుణ్ఢే కులదేవస్త్వమఞ్జసా  ॥ ౩౬॥
ఇత్యుక్త్వా మౌనమాస్థాయ  ననామ దణ్డవచ్చ  తమ్ ।
ఉవాచ నో గణాధీశో భక్తిభావనియన్త్రితః  ॥ ౩౭॥

వినాయక ఉవాచ ।
భవద్భిర్యత్కృతం స్తోత్రం  మదీయంయోగశాన్తిదమ్ ।
భవిష్యతి మహాభాగాః పఠతః శ‍ృణ్వతః సదా ॥ ౩౮॥
యం యమిచ్ఛతి తం తం వై దాస్యామి స్తోత్రభావతః  ।
భవన్తో గాణపత్యాశ్చ భవిష్యథ యథా శివః ॥ ౩౯॥
ఏవముక్త్వా స్వయం బాలశ్చిక్రీడ  ప్రాకృతో  యథా ।
బాలకైః  సహయోగాత్మా కాశ్యపః పూర్వవన్నృపః ॥ ౪౦॥
వయం కాశీపతే రాజన్ దర్శనార్థం  గతాస్తతః ।
తేనాపి మానితాః సమ్యక్ భుక్త్వా చ స్వపదే పునః ॥ ౪౧॥
ఏతత్తే కథితం సర్వం యోగశాన్తిమయం మహత్ ।
జ్ఞానం  పూర్ణం  గణేశాఖ్యం తం భజస్వ గణాధిపమ్ ॥ ౪౨॥
ఇతి శ్రీముద్గలపురాణాన్తర్గతం    గణేశస్తోత్రం  సమాప్తమ్ ।

